
[B3r] Ainsi deduyrons noz amours.
Mon bel amy, le voulez vous?
Est ce bien vostre volunté?
Le Chevalier
Ouy, ma dame, en verité
Vostre vouloir si est le mien:
Vous ne dictes sinon que bien.
Il seroit temps de s’en aller,
Ma dame, car j’ay à parler
À la duchesse en cestuy jour.
Je vous supply par doulce amour
Que me donnez ung doulx baiser,
Le soleil se prend à baisser,
Et que j’aye congé de vous.
La Dame
À Dieu mon amy soyez vous,
Souvienne vous souvent de moy.
Le Chevalier
Ma chere dame, je l’octroy.
Jamais en mon cueur n’auray joye
Jusques à tant que vous revoye.
À Dieu ma dame vous comment.
Comment la Duchesse envoye son messagier querir le Chevalier.

